ЎЗБЕКИСТОН   РЕСПУБЛИКАСИ   НОМИДАН 

Ҳ У К М

[bookmark: _GoBack]2021 йил март ойининг 15 куни, жиноят ишлари бўйича Тошкент шаҳар Сирғали туман суди, ўз биносида, очиқ суд мажлисида, раислик қилувчи – судья Ш.Юлдашев, судья ёрдамчиси М.Раҳимованинг котиблигида, тарафлардан: давлат айбловчиси – Тошкент шаҳар Сирғали туман прокурорининг катта ёрдамчиси Б.Акромов, судланувчи Р.Т ва унинг ҳимоячиси – адвокат Р.Рахматуллин, фуқаровий даъвогар вакили А.Акмалхоновнинг иштирокида Тухтаев Рустамжон Нигматовичга нисбатан 1-532/20-(1-1011-2005/485)-сонли жиноят ишини кўриб чиқди. Иш ҳужжатларига кўра:
Тухтаев Рустамжон Нигматович (Tuxtayev Rustamjon Nigmatovich), 1975 йил 31 июль куни Тошкент шаҳрида туғилган, миллати ўзбек, Ўзбекистон Республикаси фуқароси, маълумоти олий, “Maxsimal Universal Trade” МЧЖ раҳбари, оилали, икки нафар фарзанди бор, муқаддам: 
1) жиноят ишлари бўйича Миробод туман судининг 24.12.2001 йилги ҳукмига кўра, Ўзбекистон Республикаси ЖКнинг 166-моддаси 2-қисми “в” банди билан айбли деб топилиб, 3 йил озодликдан маҳрум қилиш жазоси тайинланган;
2) жиноят ишлари бўйича Оққўрғон туман судининг 11.11.2019 йилги ҳукмига кўра, Ўзбекистон Республикаси ЖКнинг 19211-моддаси 2-қисми “а” банди билан айбли деб топилиб, 3 йил озодликни чеклаш жазоси тайинланган, жиноят ишлари бўйича Шайхонтоҳур туман судининг 05.10.2020 йилги ажрими билан ўталмаган 2 йил 1 ой 28 кун озодликни чеклаш жазоси ЖКнинг 481-моддасига асосан шу муддатга озодликдан маҳрум қилиш жазосига алмаштирилган, жазо ўтаётган,
Тошкент шаҳар, Шайхонтоҳур тумани, Т.Шодиева кўчаси, 5-уйда истиқомат қилувчи, 2020 йил 25 ноябрь куни иш бўйича қамоққа олиш тарзидаги эҳтиёт чораси қўлланилган, айблов хулосаси нусхасини 01.12.2020 йилда олган,
Ўзбекистон Республикаси ЖКнинг 167-моддаси 3-қисми “а” банди, 228-моддаси 2-қисми “б” банди, 228-моддаси 3-қисми ва 233-моддаси 1-қисми билан айбланган.
Суд, судланувчи, фуқаровий даъвогар ва гувоҳларнинг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни 

А Н И Қ Л А Д И:

Р.Т 11.04.2018 йилдан “Maxsimal Universal Trade” МЧЖнинг раҳбари ва ягона таъсисчиси, 08.09.2018 йилдан “Turk Text-M” МЧЖ раҳбари ва ягона таъсисчиси, 23.04.2018 йилдан “Pro Logistic Group” МЧЖ раҳбари ва ягона таъсисчиси бўла туриб, нодавлат ташкилотларнинг мансабдор шахси бўлгани ҳолда, жуда кўп миқдордаги пул маблағларни ўзлаштириш ва моддий наф кўриш мақсадида “Stellar Stoun” МЧЖ ва “Full Market Group” МЧЖнинг раҳбари ва ягона таъсисчиси А.Файзуллаев ва бошқалар билан жиноий тил бириктириб, ўзаро тузилган жиноий режага асосан АТИБ “Ипотека Банк” Шайхонтоҳур филиалидан жуда кўп миқдордаги пул маблағларни кредит сифатида расмийлаштириш ва кейинчалик уларни ўзлаштириш мақсадини кўзлаб, бунинг учун ТИФ “Миллий банк” Яшнобод (Ҳамза) филиали ва “Turk Text-M” МЧЖлар ўртасида 30.12.2016 йилда тузилган 2016/87-сонли кредит шартномасига асосан банк томонидан ажратилган жами 2.800.000.000 сўм кредит эвазига ТИФ “Миллий банк” Яшнобод (Ҳамза) филиали ва “Turk Text-M” МЧЖлар ўртасида тузилган 23.02.2017 йилдаги, 24.02.2017 йилдаги, 09.03.2017 йилдаги ва 04.04.2017 йилдаги гаров шартномаларига асосан “Turk Text-M” МЧЖ томонидан гаровга қўйилган қиймати 2.201.714.800 сўмлик “Cosar Stone Crusher Industrial Complex” номли 2016 йилда Эронда ишлаб чиқарилган, 07.05.2016 йилда Эрондан Ўзбекистонга импорт қилинган яшил рангли тош майдалаш-саралаш ускунасини (дробильная сортировочная линия с про изводительностью до 80 тонн/час дробления ПГС, в разработанном виде, в комплекте) 2018 йил май ойида қизил рангга бўяган ҳолда ушбу тош майдалаш-саралаш комплексига “Sanat Crusher” номли қўшимча конус ускунасини ўрнатиб, бу билан ускунага янги кўриниш бериб, “Maxsimal Universal Trade” МЧЖ (Р.Тўхтаев) ва “Full Market Group” МЧЖ (А.Файзуллаев)лар ўртасида 18.06.2018 йилда 3/рос-сонли олди-сотди шартнома ва унинг 1-сонли иловасини тузиб, ушбу шартнома ва унинг иловасига гўёки “Full Market Group” МЧЖ томонидан “Maxsimal Universal Trade” МЧЖга қизил рангга бўялган, аслида аввал “Turk Text-M” МЧЖ томонидан кредит шартномаси бўйича ТИФ “Миллий банк” Яшнобод (Хамза) филиалига гаровга қўйилган “Cosar Stone Crusher Industrial Complex” номли 2016 йилда Эронда ишлаб чиқарилган тош майдалаш-саралаш ускунаси Қуйичирчиқ тумани, Тошлоқ ҚФЙ, Сергели МФЙ манзили бўйича жойлашган ишлаб чиқариш ҳудуди ва бошқа ускуналари билан бирга жами 3.300.000.000 сўмга сотилганлиги бўйича сохта маълумотларни киритишган.
Шундан сўнг, мазкур шартнома ва унинг иловаси сохта эканлигини била туриб, сохта ҳужжатлардан фойдаланган ҳолда АТИБ “Ипотека банк” Шайхонтоҳур филиалидан жуда кўп миқдордаги кредит маблағларни ноқонуний равишда қўлга киритиш мақсадида “Maxsimal Universal Trade” МЧЖ ва “Full Market Group” МЧЖлар ўртасидаги 18.06.2018 йилдаги 3/рос-сонли сохта олди-сотди шартномаси ва унинг 1-сонли иловасини АТИБ “Ипотека банк” Шайхонтоҳур филиалига тақдим қилиб, шу билан банк олдида “Maxsimal Universal Trade” МЧЖнинг молиявий барқарорлигини сунъий равишда ошириб кўрсатиб, 18.06.2018 йилда АТИБ “Ипотека банк” Шайхонтоҳур филиали ва “Maxsimal Universal Trade” МЧЖлар ўртасида жамиятга 3.300.000.000 сўмлик кредит пул маблағларни ажратилиши ҳақидаги 491-сонли кредит шартномаси тузилишига ва шунга асосан АТИБ “Ипотека банк” Шайхонтоҳур филиали томонидан “Maxsimal Universal Trade” МЧЖ ва “Full Market Group” МЧЖ ўртасидаги сохта маълумотлар киритилган 18.06.2018 йилдаги 3/рос-сонли олди-сотди шартнома ва унинг 1-сонли иловаларини инобатга олгани ҳолда 30.06.2018 йилда “Full Market Group” МЧЖнинг ҳисоб рақамига 3.300.000.000 ўтказиб берилишига эришиб, сўнг ушбу 3.300.000.000 сўм пул маблағларни таъсисчиси А.Файзуллаевнинг устав жамғармасидаги улушини қайтариш, “Туркистон Банк” Юнусобод филиалидаги кредит қарздорлигига тўлаш, “Maxsimal Universal Trade” МЧЖ, “Crushed Ston” МЧЖга вақтинча қарз бериш, “Wunderkind” хусусий мактабга ўқиш ҳамда уяли алоқа хизмати учун, ҳар хил корхоналарга хизмат кўрсатиш учун ва бошқа мақсадларига асоссиз равишда ишлатиб юбориб, гаров таъминотига қўйилган тош майдаловчи ва бошқа ускуналар эса ТИФ “Миллий банк” Яшнобод филиалидан муқаддам ажратилган кредит қарздорлигини сўндириш мақсадида Тошкент туманлараро иқтисодий судининг қарори ва 05.03.2019 йилдаги 4-1001/1804/32863-сонли ижро варақаларига асосан олиб чиқиб кетилиши оқибатида 3.300.000.000 сўм кредит маблағлари ўзлаштириш ва растрата йўли билан талон-торож қилиниб, натижада АТИБ “Ипотека банк” Шайхонтоҳур филиалининг манфаатларига жуда кўп миқдорда зарар етказилган.
Бундан ташқари, Р.Т ўзининг жиноий ҳаракатларини давом эттириб, “Stellar Stoun” МЧЖ ва “Full Market Group” МЧЖнинг раҳбари ва ягона таъсисчиси А.Файзуллаев ва бошқалар билан жиноий тил бириктириб, ТИФ “Миллий банк” Яшнобод (Ҳамза) филиали ва “Turk Text-M” МЧЖлар ўртасида 30.12.2016 йилда тузилган 2016/87-сонли кредит шартномасига асосан банк томонидан ажратилган жами 2.800.000.000 сўм кредит эвазига ТИФ “Миллий банк” Яшнобод (Ҳамза) филиали ва “Turk Text-M” МЧЖлар ўртасида тузилган 23.02.2017 йилдаги, 24.02.2017 йилдаги, 09.03.2017 йилдаги ва 04.04.2017 йилдаги гаров шартномаларига асосан “Turk Text-M” МЧЖ томонидан гаровга қўйилган қиймати 2.201.714.800 сўмлик ҳамда АТИБ “Ипотека банк” Шайхонтоҳур филиали ва “Maxsimal Universal Trade” МЧЖлар ўртасида 18.06.2018 йилда тузилган 491-сонли кредит шартномасига асосан 26.06.2018 йилда тузилган гаров шартномаси бўйича гаровга қуйилган 1.200.000.000 сўмлик “Cosar Stone Crusher Industrial Complex” номли 2016 йилда Эронда ишлаб чиқарилган тош майдалаш-саралаш ускунаси (дробильная сортировочная линия с производительностью до 80 тонн/час дробления ПГС, в разработанном виде, в комплекте Гидроконусная дробилка «Sanat Crusher» 40 тн/час, 90 KW, 11 тн. (Иран), 2016 год, Гидроконусная дробилка «Sanat Crusher» 40 тн/час (Иран), Виброгрохот «Cosar Stone Crusher Industrial Complex», 6х2 метра, 100 тн/час (Иран), 2016 год, Ленточный конвейер местный, длина 15 м., ширина 0,65 м., 15 кВт, 25х0,65, 18 кВт, 14х,65, 15 кВт, 12х0,65, 12 кВт, общее 66 метров, Щековая дробилка 90х60, 100 тн/час (Иран), Классификатор 8 метров, пескомойка 40 тн/час (Иран), 2016 год, Ленточный конвейер длина 180 м., ширина 600/300/1000, Трансформатор 400 KW, Накопительный бункер местного производства, объем 40м3 из ФБС и цельнометаллического листа, Контейнер 20 футовый (склад), Контейнер 20 футовый (с ремонтом, комната отдыха для рабочих)) ҳамда ушбу АТИБ “Ипотека банк” Шайхонтоҳур филиали ва “Maxsimal Universal Trade” МЧЖлар ўртасида 26.06.2018 йилда тузилган гаров шартномаси бўйича гаровга қуйилган “Maxsimal Universal Trade” МЧЖнинг устав жамғармасига киритилган 2.200.000.000 сўмлик тош майдалаш-саралаш ускунаси (Гидроконусная дробилка модель КМД 1750Т (Россия), Щековая дробилка модель 741 (Россия), Классификатор модель 2400 (Россия), Гидроконусная дробилка 2-36 (Иран) Технотак, Виброгрохот модель Гил-52 (Россия), Виброгрохот модель 6*2 «Sanat Crusher», Ленточный конвейер длина 180 м., ширина 600/300/1000)ларни АТИБ “Ипотека банк” Шайхонтоҳур филиалининг розилиги олмасдан, 20.07.2019 йилдаги “Turk Text-M” МЧЖ ва “KKRASI TAS” МЧЖ ўртасидаги, 31.07.2019 йилдаги “Pro Logistic Group” МЧЖ ва “Rich Stone” МЧЖлар ўртасидаги 1 ва 2-сонли олди-сотди шартномаларга асосан юқорида кўрсатилган гаровда бўлган мол-мулкларни жами 2.609.571.192 сўмга сотиб юбориб, сотувдан келиб тушган пулларни ўзи раҳбарлик қилаётган “Turk Text-M” МЧЖ ва “Pro Logistic Group” МЧЖларни ТИФ “Миллий банк” Яшнобод ҳамда Шайхонтоҳур филиаллари олдидаги кредит қарздорлигини қоплаш учун йўналтириб, яъни АТИБ “Ипотека банк” Шайхонтоҳур филиали томонидан ишониб топширилган гаровга қўйилган мулкни қонунга хилоф равишда тасарруф этиб, натижада АТИБ “Ипотека банк” Шайхонтоҳур филиали томонидан ажратилган 3.300.000.000 сўм кредит пул маблағлари ҳозирги кунгача ундирилмай қолган.
Тошкент шаҳар прокуратураси ўта оғир жиноятларни тергов қилиш бўлими алоҳида муҳим ишлар бўйича терговчисининг 2020 йил 26 ноябрдаги қарори билан жиноят ишининг “Turk Text-M” МЧЖ, “Pro Logistic Group” МЧЖ, “Stellar Stoun” МЧЖ ва “Euro Mining Stone” МЧЖ мансабдор шахсларига нисбатан ЖКнинг 167-моддаси 3-қисми “а” банди ва АТИБ “Ипотека банк” Шайхонтоҳур филиали мансабдор шахсларига нисбатан ЖКнинг 205-моддаси 2-қисми “а” банди билан жиноят иши қўзғатилиб, алоҳида иш юритувига ажратилган.
Тошкент шаҳар прокуратураси ўта оғир жиноятларни тергов қилиш бўлими алоҳида муҳим ишлар бўйича терговчисининг 2021 йил 1 мартдаги қарори билан жиноят ишининг АТИБ “Ипотека банк” собиқ бошқарувчиси Х.Рахматовга оид қисми Ўзбекистон Республикаси ЖПКнинг 83-моддаси 2-бандига асосан тугатилган.
Суд мажлисида судланувчи Р.Т айбига қисман иқрор бўлиб, ўз кўрсатувларида Файзуллаев Алишерни кўп йиллардан бери танишини, унинг Қўйичирчиқ тумани, Сергели ҚФЙда жойлашган қум ва шағал майдалаш ва ишлаб чиқариш корхонасида дастлаб ошпаз бўлиб ишлаганлигини, 2018 йил бошларида А.Файзуллаев унга ўзига тегишли бўлган “Prologistic Group” МЧЖга ҳужжатларда раҳбарлик қилиб туришини, МЧЖ фаолиятини унинг ўзи юритишини илтимос қилганлигини, А.Файзуллаевга “бу МЧЖни банкдан катта миқдорда қарзи бор, эртага унинг қарзи менга ўтиб қолмайдими” деб сўраганида Алишер пул ишларини барчасини ўзи ҳал қилишини, у қоғозда раҳбар бўлиб туриб берса кифоя эканлигини айтганлигини, у бунга рози бўлганидан сўнг 2018 йил 17 апрель куни у билан шартнома имзоланганлигини, шундан кейин мазкур корхонага раҳбар этиб тайинланганлигини, 2018 йил иш жойига “Миллий банк” Яшнобод туман филиалидан текширувчилар келиб, “Турк Тех-М” МЧЖга ажратилган кредит бўйича сотиб олинган ускуналарни кўрсатишини сўрашганида А.Файзуллаев “Prologistic Group” МЧЖ фойдаланиб келаётган катта ҳажмдаги қум-шағал ишлаб чиқарадиган ускунани, яъни Россияда ишлаб чиқарилган тош майдалаш ускунасини кўрсатганини ва банк ходимлари уни суръатга олиб, кредит фоизларини ўз вақтида ёпиб юришни тайинлаб кетишганлигини, 2018 йил баҳор ойи охирларида Файзуллаев Азиз унга укаси Файзуллаев Алишерга тегишли бўлган қум ва тош майдалаш учун 1 дона Россияда ишлаб чиқарилган комплект ускунани ўзига олиб ишлаб, “Prologistic Group” МЧЖ ва “Турк-Техт М” МЧЖнинг банклардаги кредит қарзларини ёпиб юришини таклиф қилиб, ускуна орқали ишлаб чиқарилаётган хом ашёни сотиши мумкинлигини, фақатгина юқоридаги 2 та МЧЖнинг қарзларини бўйнига олиб, тўлаши кераклигини айтганлигини, у Азизнинг таклифини ўйлаб кўриб, тош майдалаш ускуналари ишлаб тургани учун мазкур корхоналарнинг кредитларини бемалол ёпа олсам керак деб ўйлаганлигини, таклифга рози бўлганлигини, шу тариқа у “Prologistic Group” МЧЖ ва “Турк-Техт М” МЧЖларга раҳбар бўлганлигини, лекин шундай бўлсада, “Prologistic Group” МЧЖ фаолиятини Файзуллаев Алишер, “Турк-Техт М” МЧЖ фаолиятини Файзуллаев Азиз шахсан ўзлари юритганлигини, у шунчаки раҳбар бўлганлигини, 2018 йил апрель ойи бошларида Файзуллаев Азиз ва Алишер унга ускуналарни барча воситалари билан 100-150 минг АҚШ долларига сотмоқчи эканлигини ва унга ҳаридор топиб беришини сўраганлигини, харидор топилмаганидан сўнг, Файзуллаев Азиз ва Алишер унга “Ака агар рози бўлсангиз, ушбу станокни сизга сотамиз” деб айтишганлигини, у уни бунча пули йўқлигини айтганида, Файзуллаев Азиз ва Алишерлар унга агар рози бўлса банкдаги танишлари орқали унинг номига 1.200.000.000 сўм кредит олиб, шу кредит эвазига унга Эронда ишлаб чиқарилган 1 та тош майдалаш ускунасини ва ер майдонини сотишини айтганлигини, шунда у уларга кредит олиш учун танишлари йўқлигини, бундан ташқари у раҳбарлик қилиб келаётган МЧЖларнинг иккисида ҳам кредит қарздорлик борлигини айтганида Файзуллаев Алишер “Maxsimal Universal Trade” МЧЖ номли корхонаси борлигини, ушбу корхонага уни раҳбар қилиб тайинлаб, унинг ўзи банкдан кредит олиб беришини, у айтилган вақтда банкка бориб имзо қўйиб берса, шуни ўзи етарли эканлигини, ушбу ускуналар жойлашган 1,5 га ер майдонини ҳам унга ўтказиб беришларини айтганлигини, у иккала станоклар ишлаб турганлиги ва мижозлар ҳам борлигини, агар ушбу станокни ҳам олса, кредит қарздорлигидан муаммосиз қутулиб кетишини ўйлаб, Файзуллаев Алишерни таклифига рози бўлганлигини, уни ушбу МЧЖга раҳбар бўлиши ва банк хужжатлари билан Алишернинг иш юритувчиси Рамзиддин шуғулланганлигини, Алишер ўзи фойдаланиб келаётган Россияда ишлаб чиқарилган тош майдалаш ускуналарини “Maxsimal Universal Trade” МЧЖ уставига киритгани ва бу ҳақда МЧЖ устав фондини шакллантириш учун унинг номидан 2.940.000.000 сўмлик тош майдалаш ускунаси қўйилганлиги ҳақида далолатнома тузилганлигини, мазкур далолатномани Алишер ва Рамзиддин тайёрлаганини, шундан кейин Файзуллаев Алишер “Ипотека банк”нинг Шайхонтоҳур филиалидан банк раҳбари Х.Рахматов билан гаплашиб “Maxsimal Universal Trade” МЧЖга 3,3 млрд. сўм кредит олиб берганлигини, у эса ҳар замонда банкка бориб, банкда Сардор исмли ходимга учрашиб, тегишли ҳужжатларга имзо қўйиб берганлигини, “Ипотека банк”нинг Шайхонтоҳур тумани филиали раҳбари номига унинг номидан 18.06.2018 йилда кредит ажратиш ҳақида ёзилган аризани у Рамзиддин билан нотариусга кетаётган вақтида билганлигини, кейинчалик билишича, ариза кредит маблағлари ажратилиб бўлганидан кейин берилганини, банк билан 18.06.2018 йилдаги №491-сонли кредит шартномаси имзолаганлигини, шунингдек, 26.06.2018 йилдаги ипотека шартномасини Қуйичирчиқ туманидаги нотариусга бориб имзолаганлигини, мазкур кредит шартномаси ва ипотека шартномасига кўра, “Maxsimal Universal Trade” МЧЖ балансига Алишер томонидан киритилган тош майдалаш ускунаси гаровга қўйилганлигини, шунингдек, у гўёки “Full Market Group” МЧЖдан сотиб олган аслида Азизга тегишли бўлган Эронда ишлаб чиқарилган тош майдалаш ускунаси ҳам гаровга қўйилганлигини, шундан кейин “Maxsimal Universal Trade” МЧЖга банк томонидан 2 та комплект тош майдалаш ускунаси ва Қуйичирчиқ тумани, Тошлоқ ҚФЙ, Сергели МФЙда жойлашган 1.5 га ер майдонини сотиб олиш учун “Full Market Group” МЧЖга 3.300.000.000 сўм миқдорда кредит маблағи ўтказиб берилганини, кредит пуллари чиққанидан сўнг, Файзуллаев Алишер ва Азизлар ишлаб чиқариш ҳудудидан бутунлай чиқиб кетишганлигини, 2019 йил март ойида эса қум ва шағал ишлаб ишлаб чиқариш ҳудудига ТИФ “Миллий банк” Шайхонтоҳур ва Яшнобод туман филиали ходимлари ҳамда МИБ ходимлари Тошкент туманлараро иқтисодий суд томонидан чиқарилган ижро варақасини ижро қилиш учун келганликларини, ижро варақасига кўра, ундирувчи ТИФ “Миллий банк” Яшнобод филиалига қарздор “Турк-Техт М” МЧЖдан 2016 йилда ажратилган кредит қарздорлигини гаровга қўйилган тош майдалаш ускунасига қаратиш орқали ундириш, шунингдек ундирувчи ТИФ “Миллий банки” Шайхонтоҳур филиалидан қарздор “Prologistic Group” МЧЖдан 2016 йилда ажратилган кредит қарздорлигини гаровга қўйилган тош майдалаш ускунасига ундирувни қаратиш орқали ундириш белгиланганлигини, бундан ташқари, у объектда тош майдалаш ускуналарини ишлатиб, топган даромадига ўзи янгидан эҳтиёт қисмлар сотиб олиб, янги кул рангли тош майдалаш ускунаси ҳам йиғаётганлигини ва ушбу ускунани у банк ходимларига ҳеч қаерга гаровга қўйилмаганлигини ва у ўзига тегишли эканлигини айтсада, “Миллийбанк” Шайхонтоҳур тумани филиали ходимлари “Prologistic Group” МЧЖ банкдан 2 та тош майдалаш ускунаси сотиб олиш учун кредит олинган деб ушбу ускуналарни хатлаб, олиб кетишганлигини, банк ва МИБ ходимлари хатлаш ишларини олиб бораётган вақтида уни телефонига Файзуллаев Алишер телефон қилиб нима бўлаётганлигини сўрагани, Алишерга “Миллийбанк” Яшнобод ва Шайхонтоҳур филиали ходимлари келиб, объектдаги барча техникаларни олиб кетаётганини ва у бунга қаршилик қилаётганини айтганида Файзуллаев Алишер “Банк ходимлари ҳамма нарсани олиб кетса, олиб кетаверишсин, сиз шу бахона 2 та банкдаги кредит қарзларингиздан қутулиб оласиз, барибир 2 та дробилка ҳам 2 та банкда гаровда турганлигидан хабарингиз борку” деб айтганлигини, Алишерга “агар мазкур тош майдалаш ускуналарини “Миллий банк”нинг Шайхонтоҳур ва Яшнобод туман филиалари ходимлари хатлаб  олиб кетишса, “Ипотекабанк” Шайхонтоҳур филиалидан қарзим борку, уни қандай ёпаман” деганида, Алишер унга “Янги яна бир станок ўрнатиб берамиз ишлаб қутилиб кетасиз” деб айтганлигини, шундан кейин “Миллий банк” ходимлари жами 3 та тош майдалаш ускунасини олиб кетишганлигини, 2019 йил ноябрь ойи охирида “Maxsimal Universal Trade” МЧЖга тегишли кредит эвазига сотиб олинган 1,5 га ер майдони ва ундаги кўчмас мулк объекти “Олд Траффорд” МЧЖга аукцион савдоси орқали сотилганлиги билганини ва ушбу ер майдонини ташлаб чиқиб кетганлигини, уни ака-ука Файзуллаевлар алдаб кетишганлигини, банк раҳбари ҳам била туриб, уларга кредит ажратиб берганлигини, Х.Рахматовнинг кўрсатувлари ишонарсиз эканлигини, сабаби аризани бергунга қадар Алишер ҳамма масалани ўзи ҳал қилиб бўлганлигини, кредит ажратилишидан Х.Рахматов шахсан ўзи ҳам манфаатдор бўлганлигини, сабаби ўша ҳудудга яқин жойда фаолият олиб борадиган, қум ва шағал майдалаш ва ишлаб чиқариш билан шуғулланадиган “Shaxob Maximal Stroy” МЧЖ унинг қариндошлари номига очилган бўлса-да, унинг ҳақиқий эгаси Х.Рахматов деб эшитганлигини, шу сабабли Х.Рахматов ва ака-ука Файзуллаевларнинг бир гуруҳ бўлиб, олдиндан тил бириктириб “Maxsimal Universal Trade” МЧЖга ажратилган кредит маблағларини талон-торож қилишганликлари бўйича қонуний чора кўрилиши кераклигини, шундай бўлса-да, МЧЖга олинган кредит маблағлари ва тадбиркорлик фаолияти ҳисобидан иш ўринлари яратиб, Қуйичирчиқ туманида боғча ва маҳалла гузарларини ободонлаштириш ишларига ҳисса қўшиб келганлигини баён қилиб, қилган ишларидан чин кўнгилдан пушаймон бўлиб, оилада ягона боқувчи эканлигини, кекса ота-онаси унинг қарамоғида эканлигини, сурункали касалликларини инобатга олиб, суддан енгилроқ жазо тайинлашни сўраб, кўрсатув берди.
Суд мажлисида фуқаровий даъвогар А.Акмалхонов ўз кўрсатувларида 2019 йил 23 декабрь кунидан ҳозирги кунга қадар “Ипотека-банк” АТИБ Шайхонтоҳур филиалида юрисконсульт лавозимида ишлаб келаётганини, уни юрисконсульт сифатида хизмат вазифаларига филиал номидан барча давлат ва нодавлат ташкилотларга мурожаат қилиш, муаммоли кредиторлик қарздорликни ундириш мақсадида филиал номидан суд инстанцияларига мурожаат қилиш ва жиноят аломатлари аниқланган тақдирда ҳуқуқни муҳофаза қилувчи органларга мурожаат қилиш, филиал номидан терговолди суриштирув, дастлабки тергов, суд жараёнида қатнашиш ва бошқалар киришини, “Ипотека-банк” АТИБ Шайхонтоҳур филиали ва “Maxsimal Universal Trade” МЧЖ ўртасида 18.06.2018 йилда №491-сонли кредит шартномаси расмийлаштирилган бўлиб, шартнома шартларига кўра “Maxsimal Universal Trade” МЧЖга 3.300.000.000 сўм миқдорида асосий восита яъни (тош майдаловчи ускуна) харид қилиб олиниши учун пул маблағлари ажратилганлигини, қарздор “Maxsimal Universal Trade” МЧЖ томонидан шартнома шартлари бузилганлиги сабабли, филиал мониторинг бўлими томонидан кредит йиғмажилди юридик бўлимга ўтказилганини ва юридик бўлим томонидан кредит қарздорликни ундириш бўйича Тошкент туманлараро иқтисодий судига даъво талаби билан мурожаат қилинганини, 03.06.2019 йилда Тошкент туманлараро иқтисодий суди кредит қарздорликни ундириш ва ундирувни гаровдаги мулкка қаратиш тўғрисида ҳал қилув қарори қабул қилганини, шартноманинг 7.1.бандида кредит қайтарилишини таъминланишига “Maxsimal Universal Trade” МЧЖга тегишли 2.200.000.000 сўмлик ва кредит эвазига сотиб олинадиган 1.200.000.000 сўмлик тош майдаловчи ускуна ҳамда кредит эвазига сотиб олинадиган 780.000.000 сўмлик кўчмас мулк гаров билан белгиланганлигини, бироқ, 12.07.2019 йил куни “Maxsimal Universal Trade” МЧЖ молиявий ҳолатини ўрганиш мақсадида “Ипотека-банк” АТИБ Тошкент шаҳар ва Шайхонтоҳур филиали ходимлари билан биргаликда МЧЖ иш фаолиятини олиб бораётган жойига чиқилганида, кредит эвазига олинган ва гаровда турган асосий восита яъни (тош майдаловчи ускуна) жойида йўқлиги маълум бўлганлигини ва мазкур ҳолат юзасидан тегишли тартибда далолатнома расмийлаштирилганлигини, судланувчи Р.Т банкдан кредитни бевосита ўзи олмаганлигини, сабаби тергов даврида Назаров Сардорни таниб олиш учун кўрсатилганда, Р.Т уни таний олмаганлигини, “Maxsimal Universal Trade” МЧЖ томонидан гаровга қўйилган мулкни қонунга хилоф равишда тасарруф этиши натижасида “Ипотека-банк” АТИБ Шайхонтоҳур филиалига 2.357.855,22 сўм миқдоридаги моддий зарар етказилганлигини, унинг гумони жамиятнинг расмий ва норасмий раҳбарлари ва бошқа мансабдор шахслардан, шу жумладан “Ипотека-банк” АТИБ Шайхонтоҳур филиалининг собиқ раҳбарларидан эканлигини, ушбу жиноий гуруҳ жами 10 млрд. сўмлик давлатни пулини талон-торож қилишганлигини, ушбу жиноий режа пухта ўйланганлигини, кредит маблағлари ажратилишидан олдин уларни талон-торож қилиш режаси аввалдан тузилганлигига шубҳаси йўқлигини, Файзуллаев Алишер билан Азизга ҳозирда қидирув эълон қилинганлигини, “Ипотека-банк” АТИБ Шайхонтоҳур филиали ва “Maxsimal Universal Trade” МЧЖ ўртасида 18.06.2018 йилда тузилган №491-сонли кредит шартномаси бўйича кредит тўловлари шу кунга қадар тўланмай қолганини, 2021 йил 12 март ҳолатига “Maxsimal Universal Trade” МЧЖнинг банк олдидаги муддати ўтган асосий қарздорлик, муддати ўтган фоиз қарздорлик ва пеня билан жами қарздорлиги 2.316.581.368,10 сўмни ташкил этишини баён қилиб, судланувчи Р.Тдан ушбу маблағларни ундириш бўйича қарор чиқариб беришни сўраб, кўрсатув берди.
Суд мажлисида гувоҳ Х.Рахматов ўз кўрсатувларида 2017-2019 йилларда “Ипотекабанк” Шайхонтоҳур филиали раҳбари бўлиб ишлаганлигини, судланувчи Р.Тни танишини, “Maxsimal Universal Trade” МЧЖ номига банкдан кредит олишганлигини, 2018 йилда Р.Т ариза билан мурожаат қилганлигини, аризани кредит бўлимига йўналтирганлигини, шундан сўнг Р.Тдан кредит бўйича қўшимча ҳужжатлар сўралганлигини ва банкка ҳужжатларни тақдим қилгандан кейин кредит комиссияси томонидан ҳужжатлар ўрганилиб, ижобий хулосага келинганлигини ва кредит ажратилганлигини, кредит пакети ўрганилаётган вақтда у ёки унинг ўринбосарларидан бири бориб, объектни ўрганиши керак бўлганлигини, ўзи шахсан объектга бориб, ишлаётган жойини ўрганганлигини, унга ариза почта орқали келганлигини, кредит олиш бўйича унга Файзуллаев Алишер мурожаат қилганлиги рост эканлигини, Алишерни Эркин деган таниши олиб келганлигини, унинг олдига Алишер келиб фирмаси борлигини айтганлигини, бизнес лойиҳасини оғзаки муҳокама қилишганлигини, кредит гаровига битта тош майдалаш ускунасини ва 1,5 гектар ер олинганлигини, баҳолатишганида ҳаммаси 70 фоизга тўғри келганлигини, кредит ҳужжатларини С.Назаров ўрганиб чиққанлигини, ариза кредит маблағлари ажратилиб бўлганидан кейин рўйхатга олинганлигини банк юристининг техник хатолиги деб ўйлашини, ҳамма ҳужжатлар расмийлаштирилиб, кредит ажратилмоқчи бўлган вақтда у нотариусга борганлигини ва шу ерда Алишер уни Р.Т билан таништирганлигини ва уни фирмани раҳбари бўлади деганлигини, Қуйичирчиқ туманидаги нотариус томонидан расмийлаштирилган ипотека шартномасига кўра, гаровга бир нечта тош майдалаш ускуналари қўйилган бўлса-да, бироқ шартномага кўра фақатгина 1.5 га ер майдони тақиққа қўйилганлигини, тош майдалаш ускуналарининг реестри юритилмаслигини, унга Р.Т ускуналарни олиб чиқиб кетяпти деб телефон қилмаганлигини, у амакисига тегишли “Shaxob Maximal Stroy” МЧЖда ишлаб юрган вақтда банк ва МИБ ходимлари келганлигини кўрганлигини, у ишлаган даврда банкнинг 8 триллион кредит портфели бўлганлигини, ускуна бошқа банкда гаровда турган-турмаганлигини нотариус ўрганиб чиқишини, бу масалани банк ўрганмаслигини, кредитни мақсади бўлишини, шунинг учун МЧЖнинг пулни нимага ишлатилганини уларга умуман аҳамияти бўлмаганлигини, бундан ташқари Файзуллаевлар яна икки маротаба кредит олишганлигини, Р.Т кредитларни вақтида ёпиб келганлигини ва айланма маблағи 3,4 млрд.ни ташкил қилганлигини, ариза хулоса тайёрлашдан 4 кун олдин келиб тушганини техник хато деб ҳисоблашини, ҳозирда у ишлаётган “Shaxob Maximal Stroy” МЧЖдаги нарсаларга ҳам кредит ажратиб берганлигини ва у завод амакисига тегишли эканлигини, Файзуллаевларга жиноят иши очилганидан хабари борлигини баён қилиб, кўрсатув берди.
Суд мажлисида гувоҳ С.Назаров ўз кўрсатувларида 14.10.2017 йилдан 06.04.2020 йилга қадар “Ипотекабанк” Шайхонтоҳур филиалида турли лавозимларда ишлаганлигини, “Maxsimal Universal Trade” МЧЖ раҳбари Р.Тўхтаевнинг жамиятга 3.3 млрд. сўмлик кредит ажратиш ҳақидаги 43-сонли санасиз аризаси “Ипотека банк”ка келиб тушганлигини, мазкур ариза банкка 18.06.2020 йил санаси билан кирим қилинганлигини, мазкур ариза банк бошқарувчиси Х.Рахматовнинг устхати асосида кредит бўлими бошлиғи А.Давронова ва унга ижро учун чиққанлигини, шу сабабли «Maxsimal Universal Trade» МЧЖга Шайхонтоҳур филиали томонидан 18.06.2018 йилда ажратилган кредит йиғма жилдини йиғиш ва шакллантиришга у масъул бўлганлигини, ажратилган 3.3 млрд. сўмлик кредит йиғмажилдида жамият томонидан кредит маблағи ҳисобига сотиб олинаётган 1.9 млрд. сўмлик асбоб-ускунанинг аввал фойдаланилганлиги ёки янгилигини тасдиқланган ҳолда ишлаб чиқариш қуввати, ишлаб чиқарилган санаси, ишлаб чиқарувчи ташкилотнинг номи ва қайси давлатда ишлаб чиқарилганлиги ҳақидаги маълумотлар 24.05.2018 йилда баҳолаш ҳисоботидаги маълумотларга асослангани, бироқ, ускуна ҳақидаги ушбу маълумотни тасдиқловчи асл ҳужжат қарздордан олинмаганлигини, ушбу ҳужжатлар мавжуд эмаслиги у томонидан тузилган хулосада акс эттирилмаганлигини, у гаровга қўйилаётган тош майдалаш ускуналарининг техник паспортини корхона раҳбари Р.Тдан сўраганида, тош майдалаш ускуналарининг техник паспортлари йўқлигини айтганлигини, шунингдек, у энди иш ўрганаётганлиги сабабли тош майдалаш ускуналарининг техник паспорти йўқлиги ҳақида кредит бўлими бошлиғи А.Давронова ва банк бошқарувчиси Х.Рахматовларга айтганида, иккаласи ҳам унга тош майдалаш ускунасининг техник ҳужжатлари бўлмаслигини айтганлигини, шу сабабли у Р.Тдан тош майдалаш ускунасининг техник паспортларини бошқа сўрамаганлигини, кредитнинг мақсадли ишлатилиши доимий равишда текширилиб, кредит мақсадли ишлатилганига хулоса берилгани,  далолатнома банк ходимлари ва қарздор томонидан тасдиқланганлигини баён қилиб, кўрсатув берди.
Суд мажлисида гувоҳ Р.Мирпаёзов ўз кўрсатувларида тахминан 2018 йилда ака-ука Файзуллаевлар ва Р.Т уни ўзларининг олдига чақириб, у ташкил қилган “Maxsimal Universal Trade” МЧЖни Р.Тга беришини сўрашганини, сабаби ушбу корхонанинг банклардан қарзи йўқлигини, фаолият юритмаётганини айтишганини, улар Р.Т “Maxsimal Universal Trade” МЧЖга раҳбарлик қилиб, ушбу жамият номига банкдан кредит олмоқчилигини айтишганлигини, шундан сўнг, у бунга рози бўлганлигини, у ва бошқалар жамиятнинг таъсисчилар сафидан чиқишганлигини, ушбу жамиятга таъсисчи ва раҳбар бўлиб Р.Т тайинланганлигини, шундан сўнг Файзуллаев Алишер ва Азизбек ушбу жамиятнинг ҳужжатларини расмийлаштиришни бошлаганлигини, ушбу жамиятнинг номига банкдан кредит олиш учун барча керакли ҳужжатларни улар расмийлаштиришганини, унинг ўзи Р.Тни 1-2 марта банкка олиб борганлигини, Р.Тни олиб боришни Файзуллаев Алишер ва Азизбеклар айтишганлигини, ҳақиқатдан у Р.Тни “Ипотекабанк” АТИБ Шайхонтоҳур филиалига олиб борганида банк томонидан “Maxsimal Universal Trade” МЧЖга 3.300.000.000 сўм миқдорида кредит ажратилаётганини кредит шартномасида кўрганидан сўнг Р.Т бунга ўз эътирозини билдирганини, шундан сўнг А.Файзуллаев билан гаплашиб кейин имзо қўйиб берганлигини, Р.Т унга Файзуллаев Алишер ва Азизбек унинг номига 1.600.000.000 сўм кредит олишини айтиб уни алдашганликларини, банкда 1600.000.000 сўм эмас, балки 3.300.000.000 сўм кредит олишганликларини айтганлигини, Тошкент вилояти, Қуйичирчиқ тумани, Сергели МФЙда 3 та комплект тош майдалаш ускунаси бўлганлигини, ушбу ускуналар ТИФ “Миллий банк” Яшнобод филилалидан “ТURK TEXT” МЧЖга 2016 йилда ажратилган кредит эвазига гаровга қўйилганлигини, у “Maxsimal Universal Trade” МЧЖнинг уставига Р.Т қанча ускуна киритганлигидан хабари бўлмаганлигини баён қилиб, кўрсатув берди.
Суд мажлисида гувоҳ Э.Умиров ўз кўрсатувларида дастлабки терговда берган кўрсатувларини тасдиқлашини, жиноят иши бўйича Р.Тни танишини, Файзуллаев Алишер 2016-2017 йиллардан бери ўртоғи бўлишини, Алишер унга дробилкаси борлигини айтиб, сотиб юборишни сўраганлигини, лекин дробилкани улар нақд пулга сота олишмаганлигини, шундан сўнг Алишер унга дробилкага кредит олишни, иш юритувчисига олиб беришиин айтганлигини, шундан сўнг 2010 йилдан бери таниши бўлган Х.Рахматовга мурожжат қилганлигини ва Алишер билан уларни таништирганлигини, Х.Рахматов унга керакли ҳужжатларни олиб келишни айтганлигини ва банкдан кредит олинганлигини, кредит олишдан мақсад бизнес-режа бўлганлигини, банкка ариза билан мурожаат қилинганлигини, Х.Рахматов Алишерга “Ресурсинг борми кредитга” деб сўраганлигини, у ҳа бор деб жавоб берганидан кейин, Х.Рахматов “ҳужжатларни йиғинг бўлмаса, бир ярим-икки ойда кредит чиқади” деб айтганлигини, 3,3 млрд. сўмлик кредитдан Р.Тнинг фойдаланганидан хабари йўқлигини, А.Файзуллаевнинг Х.Рахматовдан яна кредит олган бўлиши мумкинлигини ва бошқа банклардан ҳам кредит олган деб эшитганлигини баён қилиб, кўрсатув берди.
Суд мажлисида гувоҳ Д.Юлдашев ўз кўрсатувларида судланувчи Р.Тни танишини, терговда берган кўрсатувлрини тасдиқлашини, Р.Т билан бирга ишлаганлигини, А.Файзуллаев “Maxsimal Universal Trade” МЧЖга 1,3 млрд. сўмлик кредит оламиз деганидан кейин у корхонани ташлаб чиқиб кетганлигини, А.Файзуллаев Р.Тга ушбу корхонани сотганлигини, унга 20-30 минг доллар берамиз деганлигини эшитганлигини, лекин кейин билишича беришмаганлигини, Рустам акани ёнида бирга бўлганлигини, банкдан кредит олишда охирги куни банкка имзо қўйишга борганларида Алишер билан Азизни кўрганлигини, улар заводни Р.Тга ташлаб кетаётган бўлганлигини, банкда Х.Рахматовни ҳам кўрганлигини, 3,3 млдр. сўмлик кредитни Р.Т олмаганман деб айтаётган бўлса, демак у олмаган бўлиши мумкинлигини, кўп нарсадан унинг хабари йўқлигини баён қилиб, кўрсатув берди.
Суд мажлисида гувоҳ А.Шарифжонов ўз кўрсатувларида судланувчи Р.Тни танишини, кредит олиш бўйича “Ипотекабанк”ка ҳужжат тақдим қилганлигини, санаси аниқ эсида йўқлигини, мониторингга чиққанлигини, иккинчи марта мониторингга чиққанида ускунанинг йўқлигини кўрганлигини, Р.Т ускунани кейин олиб келиб қўйишини айтганлигини, сўнг у тегишли жойга мурожаат қилишга мажбур бўлганлигини, кредит йиғма жилдини ўрганиб чиқиб, комиссия билан ижобий хулосага келишганлигини, йўриқнома бўйича ҳамма ҳужжатлар тўғри келганлигини, ускуна бошқа банкка гаровга қўйилганини текширадиган бизда ваколатлари йўқлигини, Р.Тни банкда бир неча маротаба кўрганлигини, унинг аризасини айнан у қабул қилмаганлигини, ариза канцелярияга келиб тушишини, унга кредит ажратиш бўйича ҳеч ким кўрсатма бермаганлигини, кредит мақсадли ишлатилганлигини, ҳамма ҳужжатлар тўғри бўлганлигини баён қилиб, кўрсатув берди.
Юқоридагилардан ташқари, судланувчи Р.Тнинг айби “Maximal Universal Trade” МЧЖ устави, буйруқ ва баённомалари, АТИБ “Ипотека банк” Шайхонтоҳур филиали бошқарувчиси Ш.Файзиевнинг аризаси, “Maximal Universal Trade” МЧЖ билан тузилган 18.06.2018 йилдаги №491-сонли 3.3 млрд. сўмлик кредит шартномаси йиғма жилди (кредит портфели), “Maximal Universal Trade” МЧЖ молиявий хўжалик фаолияти юзасидан ўтказилган текшириш далолатномаси, мониторинг далолатномалари, шартномалар, тушунтириш хатлари, гувоҳларнинг кўрсатувлари, кўрсатувларни ҳодиса содир бўлган жойда текшириш баённомаси ва фото-илова, шунингдек юзлаштириш ва сўроқ баённомалари ҳамда жиноят иш бўйича тўпланган бошқа далиллар билан тўлиқ тасдиғини топди.
Суд, дастлабки тергов органи томонидан Р.Тнинг:
- бир гуруҳ шахслар томонидан олдиндан тил бириктириб, айбдорга ишониб топширилган ва унинг ихтиёрида бўлган ўзганинг жуда кўп миқдордаги мулкини ўзлаштириш ёки растрата қилиш йўли билан талон-торож қилишда ифодаланган ҳаракатлари Ўзбекистон Республикаси ЖКнинг 167-моддаси 3-қисми “а” банди билан;
- бир гуруҳ шахслар томонидан олдиндан тил бириктириб, сохталаштирувчининг ўзи ёки бошқа шахс фойдаланиши мақсадида муайян ҳуқуқ берадиган ёки муайян мажбуриятдан озод этадиган расмий ҳужжатларни қалбакилаштиришда ифодаланган ҳаракатлари Ўзбекистон Республикаси ЖКнинг 228-моддаси 2-қисми “б” банди билан;
- ҳужжатнинг қалбаки эканлигини била туриб, ундан фойдаланишда ифодаланган ҳаракатлари Ўзбекистон Республикаси ЖКнинг 228-моддаси 3-қисми билан;
- банд солинган мулкни қонунга хилоф равишда тасарруф этиш, яъни гаровга қўйилган мулкни ишониб топшириб қўйилган шахс томонидан қонунга хилоф равишда ўзлаштириш, растрата қилиш ва яшириши жуда кўп миқдорда зарар етказилишига сабаб бўлишида ифодаланган ҳаракатлари Ўзбекистон Республикаси ЖКнинг 233-моддаси 1-қисми билан тўғри квалификация қилинган деб ҳисоблайди.
Ўзбекистон Республикаси ЖКнинг 7-моддасида жиноят содир этган шахсга нисбатан у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши ёки бошқа ҳуқуқий таъсир чораси қўлланилиши кераклиги белгиланган.
Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг:
- 1-бандида судларнинг эътибори жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратилиши;
- 3-бандида Жиноят кодексининг 8, 54-моддалари мазмунига кўра, жазо адолатли бўлиши – ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши кераклиги белгиланган.
Шуларга кўра, суд, судланувчи Р.Тга жазо тури ва миқдорини белгилашда унинг жиноятни ғаразли ниятларда содир этганлигини Ўзбекистон Республикаси ЖКнинг 56-моддасида назарда тутилган жазони оғирлаштирувчи ҳолат деб топиб, унинг ёшини, оилавий шароитини, касаллигини, қарамоғида икки нафар фарзандлари борлигини ЖКнинг 55-моддасига кўра жазони енгиллаштирувчи ҳолатлар сифатида эътироф этиб, жиноят қилиш шароити ва сабабларини, жиноят натижасида етказилган зарар тўлиқ қопланмаганлигини инобатга олиб, унга нисбатан айбли деб топилаётган моддалар санкцияси доирасида жазо тайинлаб, ЖКнинг 59-моддаси 8-қисми ва 61-моддалари тартибида жиноят ишлари бўйича Оққўрғон туман судининг 11.11.2019 йилги ҳукми билан тайинланган жазонинг ўталмаган қисмини қисман қўшиш йўли билан узил-кесил озодликдан маҳрум қилиш жазосини тайинлашни лозим топади.
Суд, шунингдек, Р.Тдан фуқаровий даъвогар АТИБ “Ипотека банк” Шайхонтоҳур филиали фойдасига 18.06.2018 йилда тузилган №491-сонли кредит шартномаси бўйича банк олдидаги муддати ўтган асосий қарздорлик ва муддати ўтган фоиз қарздорлик билан жами 2.266.283.658,01 сўм зарар пулини ундиришни лозим топади.
Шу билан биргаликда, суд, манфаатдор тарафларга етказилган қўшимча моддий ва маънавий зарарни ундириш бўйича фуқаролик ва иқтисодий судларга мурожаат қилиш ҳуқуқини тушунтиришни лозим топади.
Шунингдек, суд, жиноят иш бўйича ёзма далил деб эътироф этилган ҳужжатларни жиноят иши ҳужжатларида қолдиришни лозим топади. 
Ўзбекистон Республикаси ЖПКнинг 454-460, 463, 465-468, 471-473-моддаларига амал қилиб, суд

Ҳ У К М      Қ И Л Д И:

Тухтаев Рустамжон Нигматович (Tuxtayev Rustamjon Nigmatovich) Ўзбекистон Республикаси ЖКнинг 167-моддаси 3-қисми “а” банди, 228-моддаси 2-қисми “б” банди, 228-моддаси 3-қисми ва 233-моддаси 1-қисмида назарда тутилган жиноятларни содир қилганликда айбли деб топилсин.
Р.Тга Ўзбекистон Республикаси ЖКнинг 167-моддаси 3-қисми “а” банди билан 5 (беш) йил озодликдан маҳрум қилиш жазоси тайинлансин.
Р.Тга Ўзбекистон Республикаси ЖКнинг 228-моддаси 2-қисми “б” банди билан иш ҳақининг 20 фоиз миқдорини давлат даромадига ушлаб қолган ҳолда 2 (икки) йил ахлоқ тузатиш ишлари жазоси тайинлансин.
Р.Тга Ўзбекистон Республикаси ЖКнинг 228-моддаси 3-қисми билан 1 (бир) йил озодликдан маҳрум қилиш жазоси тайинлансин.
Р.Тга Ўзбекистон Республикаси ЖКнинг 233-моддаси 1-қисми билан 1 (бир) йил озодликдан маҳрум қилиш жазоси тайинлансин.
Р.Тга Ўзбекистон Республикаси ЖКнинг 59,61-моддалари тартибида тайинланган жазоларни қисман қўшиш йўли билан 5 (беш) йил 6 (олти) ой озодликдан маҳрум қилиш жазоси тайинлансин.
Р.Тга Ўзбекистон Республикаси ЖКнинг 59-моддаси 8-қисми ва 61-моддалари тартибида жиноят ишлари бўйича Оққўрғон туман судининг 11.11.2019 йилги ҳукми билан тайинланган жазонинг ўталмаган қисмини қисман қўшиш йўли билан ўташ учун узил-кесил 6 (олти) йил озодликдан маҳрум қилиш жазоси тайинлансин.
Жазони умумий тартибли колонияларда ўташ белгилансин.
Жазо ўташ муддати 2020 йил 5 октябрдан бошлаб ҳисоблансин.
Р.Тга нисбатан қўлланилган қамоққа олиш тарзидаги эҳтиёт чораси аслича қолдирилсин.
Р.Тдан фуқаровий даъвогар АТИБ “Ипотека банк” Шайхонтоҳур филиали фойдасига 2.266.283.658,01 сўм зарар пули ундирилсин.
Манфаатдор тарафларга етказилган қўшимча моддий ва маънавий зарарни ундириш бўйича фуқаролик ва иқтисодий судларга мурожаат қилиш ҳуқуқи тушунтирилсин.
Жиноят иш бўйича ёзма далил деб эътироф этилган ҳужжатлар жиноят иши ҳужжатларида қолдирилсин. 
Ҳукмдан норози тарафлар ҳукм эълон қилинган кундан, судланувчи ва фуқаровий даъвогар ҳукм нусхасини олган кундан бошлаб, йигирма сутка ичида Тошкент шаҳар судига апелляция тартибида шикоят бериши ёки протест билдириши мумкин.


Раислик қилувчи:			/имзо/		Ш.Юлдашев

Аслига тўғри:

